
Апошнія дні ў Беларусі прайшлі пад знакам 
узмацненьня палітычных рэпрэсій. Пад удар трапілі 
ўдзельнікі вулічнага сьвяткаваньня ў Менску Дня Волі 
(90-годзьдзя абвяшчэньня незалежнасьці Беларускай 
Народнай Рэспублікі), а таксама журналісты, якія 
супрацоўнічаюць з шэрагам замежных мэдыяў.

25 сакавіка супраць удзельнікаў маніфэстацыі ў гонар 
Дня Волі ў беларускай сталіцы быў кінуты спэцназ. 
Каля ста чалавек затрымалі, некаторых пры гэтым 
зьбілі. У ліку затрыманых аказаліся і замежныя 
грамадзяне, у прыватнасьці — двое супрацоўнікаў 
літоўскай тэлевізіі. Назаўтра 26 асобаў пакаралі 
адміністрацыйнымі арыштамі, 50 — штрафамі, 
абвінаваціўшы ў парушэньні парадку правядзеньня 
масавых мерапрыемстваў.

27 сакавіка супрацоўнікі Камітэту дзяржаўнай бясьпекі 
зладзілі ператрусы ў шэрагу рэдакцый незалежных 
мэдыяў і прыватных кватэраў журналістаў. Найперш 
гэтая акцыя спэцслужбаў закранула тых, хто 
супрацоўнічае з польскім тэлеканалам "Белсат", "Радыё 
Рацыя" (вяшчае зь Беластоку) і "Эўрапейскім радыё для 
Беларусі". У выніку ператрусаў канфіскаваныя 
кампутары і носьбіты інфармацыі.

Ва ўсіх выпадках супрацоўнікі спэцслужбаў прад'яўлялі 
ордэры, зь якіх вынікае, што адпаведныя захады робяцца ў межах крымінальнай справы аб 
паклёпе на прэзыдэнта Рэспублікі Беларусь, узбуджанай яшчэ ў 2005 годзе паводле факту 
распаўсюду ў інтэрнэце сатырычных мультфільмаў. Незалежныя назіральнікі лічаць гэта 
толькі фармальнай падставай дзеля таго, каб спаралізаваць працу журналістаў на замежныя 
мэдыі, што вяшчаюць на Беларусь.

Прадстаўніца беларускага МЗС у гэты ж дзень заявіла, што замежныя мэдыі, у рэдакцыях 
якіх ладзіліся ператрусы, ня маюць акрэдытацыі ў краіне, і таму гаворка ідзе пра "нейкіх 
прыватных асобаў зь ліку беларускіх грамадзянаў, што доўгі час за замежныя грошы 
незаконна займаліся журналісцкай дзейнасьцю на тэрыторыі Рэспублікі Беларусь".

Кіраўніца Беларускай асацыяцыі журналістаў Жанна Літвіна мяркуе, што такія дзеяньні 
ўладаў, магчыма, выкліканыя "эмацыйнай рэакцыяй на асьвятленьне сродкамі масавай 
інфармацыі падзеяў 25 сакавіка ў Менску".

ПАЛІТЫКА
Амэрыканскія дыпляматы 
пакідаюць Беларусь

АФІЦЫЙНА
ЭЗ патрабуе вызваліць 
зьняволеных 25 сакавіка 
Беларусь будзе тлумачыцца 
перад Летувою

АПАЗЫЦЫЯ
Вынікі акцыі на Дзень Волі 

ЭКАНОМІКА
Амэрыканскія санкцыі павінны 
быць кампэнсаваныя 
дывэрсыфікацыяй беларускага 
экспарту — А. Лукашэнка

ГРАМАДЗТВА
Ператрусы ў незалежных 
журналістаў 

Экспэрты падкрэсьліваюць: дзякуючы інфармацыі і 
камэнтарам незалежных журналістаў увесь сьвет 
даведаўся пра брутальны разгон сьвяточнага шэсьця, 
што, натуральна, не палепшыла імідж беларускага 
рэжыму. Між тым нядаўна Менск зацікавіўся паслугамі 
брытанскага мэтра піяр-тэхналёгіяў лорда Цімаці Бэла. 13 
сакавіка адбылася ягоная сустрэча з прэзыдэнтам 
Лукашэнкам, і цяпер адмысловец з Англіі распрацоўвае 
плян паляпшэньня іміджу Беларусі ў сьвеце.

Аднак зараз, на думку аналітыкаў, на першы плян для 
беларускага кіраўніцтва выйшла дэманстрацыя цьвёрдасьці як у замежнай, так і ва 
ўнутранай палітыцы. Гэта зьвязана найперш з дыпляматычнай вайной супраць ЗША. Яна 
разгарнулася ў гэтым месяцы пасьля таго, як Белы дом узмацніў эканамічныя санкцыі 
супраць прыбытковага беларускага канцэрну "Белнафтахім" у сувязі з адмовай Менску 
вызваліць Аляксандра Казуліна, якога Вашынгтон лічыць палітычным вязьнем.

Паколькі спробы наладзіць дачыненьні з Захадам на гэтым этапе сарваліся, то кіраўніцтва 
Беларусі, мяркуюць экспэрты, вырашыла згарнуць імітацыю палітычнай адлігі ў краіне. 
Наадварот, зараз стаіць задача "ацьверазіць" асьмялелую апазыцыю, захаваць у грамадзтве 
страх перад рэпрэсіямі. Паказальная брутальнасьць сілавых структураў на Дзень Волі, як 
зазначаюць аналітыкі, мае на мэце зьбіць актыўнасьць апанэнтаў рэжыму цягам 
традыцыйных вясновых вулічных акцыяў (у прыватнасьці, 26 красавіка мае адбыцца 
"Чарнобыльскі шлях"). Улады таксама імкнуцца мінімізаваць палітызацыю грамадзтва 
ў сувязі з парлямэнцкімі выбарамі, што пройдуць у верасьні.

Тым часам дыпляматычная вайна з Вашынгтонам займела працяг. 27 сакавіка на 
патрабаваньне афіцыйнага Менску скараціць штат амэрыканскай амбасады зь Беларусі 
мусілі зьехаць 17 дыпляматаў. Раней, 23 сакавіка, Першы канал беларускай тэлевізіі паказаў 
сюжэт, паводле якога адзін з супрацоўнікаў амбасады ЗША нібыта арганізаваў шпіёнскую 
сетку з грамадзянаў Беларусі. Амэрыканскі бок патлумачыў, што насамрэч гаворка ідзе пра 
групу супрацоўнікаў службы аховы амбасады, якія выконвалі свае беспасярэднія абавязкі. 
Аднак гэтая інфармацыя не дайшла да масы беларускіх грамадзянаў. Такім чынам, 
высілкамі дзяржаўных беларускіх мэдыяў ствараецца вобраз вонкавага ворага і ягонай 
"пятай калёны" ў краіне, канстатуюць незалежныя назіральнікі.

На думку экспэртаў, беларускае кіраўніцтва ў супрацьстаяньні са Штатамі спадзяецца на 
падтрымку Масквы. Аднак у гэтым кантэксьце зьвяртае на сябе ўвагу тое, што 6 красавіка 
ў Сочы мае прайсьці сустрэча між Уладзімерам Пуціным і Джорджам Бушам. Ня 
выключана, што ў дыялёгу прыме ўдзел і выбраны прэзыдэнт Расеі Дзьмітрый Мядзьведзеў. 
Аналітыкі зазначаюць: калі новы расейскі кіраўнік захоча палепшыць стасункі з 
Вашынгтонам, у тым ліку цераз кампраміс у пытаньні разьмяшчэньня элемэнтаў 
супрацьракетнай абароны, то становішча беларускага кіраўніцтва можа сур'ёзна 
ўскладніцца.

27 сакавіка прэзыдэнт Лукашэнка правёў нараду па пытаньнях разьвіцьця эканамічнай 
супрацы з краінамі Пэрсыдзкай затокі. Кіраўнік дзяржавы ня ўтойваў, што праблема 
дывэрсыфікацыі экспарту абвастрылася ў зьвязку з амэрыканскімі санкцыямі. Аналітыкі 
лічаць, што эканамічны прарыў Беларусі ў рэгіён Пэрсыдзкай затокі наўрад ці адбудзецца. 
Беларуская прадукцыя выклікае там абмежаваны інтарэс (найперш купляюць тавары 
вайсковага і падвойнага прызначэньня), а тамтэйшыя багатыя інвэстары не сьпяшаюцца 
ўкладаць грошы ў Беларусь, бо тут ня самы спрыяльны інвэстыцыйны клімат. Акрамя таго, 

ня выключана, што ў краінах Затокі (за выняткам Ірану) ня хочуць раздражняць Вашынгтон 
актывізацыяй супрацы зь беларускім рэжымам.

ПАЛІТЫКА

Амэрыканскія дыпляматы 
пакідаюць Беларусь

Адзіны шлях да вырашэньня 
беларуска-амэрыканскага крызысу 
— гэта адмена з боку ЗША санкцыяў 
у дачыненьні да Беларусі. Пра гэта 
заявіў прэс-сакратар беларускага 
МЗС Андрэй Папоў. 

Ён падкрэсьліў, што прадстаўнікі 
Злучаных Штатаў у Беларусі фармавалі 
адмоўнае стаўленьне да беларусаў сярод 
амэрыканцаў і на міжнароднай сцэне. 
Папоў дадаў, што амэрыканская 
адміністрацыя імкнулася нанесьці 
беларускаму народу й дзяржаве 
максымальныя страты дзеля 
падпарадкаваньня Беларусі інтарэсам 
ЗША. 

27 сакавіка зь Менску выехалі 17 
амэрыканскіх дыпляматаў. Такая ж 
колькасьць застаецца ў беларускай 
сталіцы. Гэтая лічба засноўваецца на 
колькасьці беларускіх дыпляматаў у ЗША.

Дыпляматы былі вымушаныя пакінуць 
Беларусь пасьля патрабаваньня беларускіх 
уладаў зьменшыць колькасьць 
супрацоўнікаў у амбасадзе ЗША. 
Амэрыканскія партнэры расцэньваюць 
такія заявы як парушэньне Венскай 
канвэнцыі аб дыпляматычных стасунках. 

АФІЦЫЙНА

ЭЗ патрабуе вызваліць 
зьняволеных 25 сакавіка 

Эўразьвяз патрабуе тэрміновага 
вызваленьня ўсіх зьняволеных 
удзельнікаў акцыі на Дзень Волі 25 
сакавіка. Эўракамісар па замежных 
сувязях Бэніта Фэрэра-Вальднэр 
заявіла, што затрыманьні й зьбіцьцё 
мірных удзельнікаў дэманстрацыі, а 

таксама журналістаў зьяўляюцца 
недапушчальнымі. 

Камісар Эўразьвязу дадала, што рэакцыя 
беларускіх уладаў выклікае ня толькі 
абурэньне, але й зьдзіўленьне, паколькі 
нядаўна афіцыйны Менск вызваліў 
некалькі палітвязьняў і даў згоду на 
адкрыцьцё прадстаўніцтва Эўразьвязу 
ў Беларусі. 

Нагадаем, што 25 сакавіка мірная 
дэманстрацыя з нагоды 90-х угодкаў 
абвяшчэньня БНР была жорстка 
разагнаная міліцыяй. Былі затрыманыя 
больш за 80 чалавек. 26 сакавіка былі 
разгледжаныя 75 адміністрацыйных спраў. 
26 асобаў прысудзілі да арышту ад 5 да 15 
сутак, 50 удзельнікаў акцыі 
аштрафаваныя.

Беларусь будзе тлумачыцца 
перад Летувою

Урад Летувы запатрабаваў ад 
беларускага боку тлумачэньні 
ў сувязі з затрыманьнем журналісткі 
й апэратара Летувіскага 
тэлебачаньня. Журналісты былі 
затрыманыя 25 сакавіка, іх каля 
дзьвюх гадзін трымалі ў пастарунку 
й забралі стужку з запісаным падчас 
акцыі відэаматэрыялам.

Міністэрства замежных спраў Летувы 
ўручыла афіцыйную ноту беларускаму 
паслу ў Летуве з патрабаваньнямі 
правесьці дакладнае расьсьледаваньне, 
даць тлумачэньні, а таксама вярнуць 
незаконна канфіскаваны відэазапіс.

У заяве падкрэсьлена, што гэта ня толькі 
парушэньне прынцыпаў свабоды слова 
й свабоды прэсы, якія паважаюць усе 
дэмакратычныя краіны, але й перашкода 
ў разьвіцьці добрасуседзкіх адносінаў 
паміж краінамі.

АПАЗЫЦЫЯ

Вынікі акцыі на Дзень Волі 

Пачатак судоў над амаль 90 
затрыманымі грамадзянамі — гэта 
вынік акцыі на Дзень Волі ў Менску. 
Акцыя была жорстка разагнаная 
міліцыяй, многія ўдзельнікі былі 
зьбітыя. 

Начальнік Галоўнага ўпраўленьня 
ўнутраных справаў Менску Анатоль 
Куляшоў паведаміў, што затрыманыя 88 
чалавек, 13 непаўналетніх перададзеныя 
бацькам, двое адпушчаныя без складаньня 
пратаколаў. Начальнік міліцыі таксама 
паінфармаваў, што падчас акцыі былі 
шпіталізаваныя два міліцыянты. 

Затрыманых абвінавачваюць у парушэньні 
парадку арганізацыі й правядзеньня 
масавых мерапрыемстваў, а таксама 
ў непадпарадкаваньні супрацоўнікам 
міліцыі. Над часткаю зь іх ужо пачаліся 
суды. Затрыманым пагражаюць альбо 
суткі, альбо штраф да 30 базавых 
велічыняў.

Сёньня менская пракуратура вырашыць, ці 
прыцягваць да адказнасьці арганізатараў 
акцыі. 

Акцыі на 
Дзень 
Волі 
прайшлі і 
ў некатор
ых 
меншых 
гарадах 
Беларусі. 

Напрыклад, у Баранавічах затрыманыя 14 
чалавек, якія выйшлі на плошчу ў цэнтры 
горада. Яны намерваліся ўскласьці кветкі 
ля крыжа пацярпелым ад рэпрэсіяў, але 
былі затрыманыя на самым пачатку 
шэсьця. 

ЭКАНОМІКА

Амэрыканскія санкцыі павінны 
быць кампэнсаваныя 
дывэрсыфікацыяй беларускага 
экспарту — А. Лукашэнка

Санкцыі ЗША ў адносінах да 
Беларусі павінны быць 
кампэнсаваныя дывэрсыфікацыяй 
экспарту. Пра гэта заявіў прэзыдэнт 
Беларусі Аляксандар Лукашэнка 
сёньня на нарадзе па пытаньнях 
супрацоўніцтва з краінамі 
Пэрсыдзкай затокі.

"Апошнім часам нашы "сьвядомыя" ўсё 
часьцей гавораць пра тое, што ў нас будуць 
праблемы ў эканоміцы, амэрыканцы нас 
прыціснулі, пра гэта дакладвае і МЗС", — 
сказаў кіраўнік дзяржавы. Пры гэтым ён 
дадаў, што "калі б мы працавалі па іншых 
напрамках, то не заўважылі б гэтых 
амэрыканскіх санкцыяў".

"Хіба праблема сёньня прадаць калій у 
іншыя дзяржавы, а гэта асноўны артыкул 
экспарту ў ЗША, — адзначыў прэзыдэнт. — 
Аказалася, няма ніякіх праблемаў. Мы зь 
лёгкасьцю можам разьмясьціць свае 
заказы. Растуць патрэбы ў каліі ў сьвеце — 
адсюль і завоблачныя цэны на калійныя 
ўгнаеньні. Аказалася, што мы проста 
можам прадаць гэтую прадукцыю, і гэтыя 
амэрыканскія санкцыі нічога ня вартыя, 
яны самі сёньня гэта зразумелі і 
ўсьвядомілі".

Як падкрэсьліў Аляксандар Лукашэнка, 
даўно трэба было дывэрсыфікаваць 
беларускі экспарт. "Мы ня можам быць 
завязаны толькі на Расею, Эўразьвяз 
і ЗША", — дадаў ён.

БелТА

ГРАМАДЗТВА

Ператрусы ў незалежных 
журналістаў 

Адбываюцца ператрусы ў офісах 
незалежных сродкаў масавай 
інфармацыі і ў прыватных кватэрах 
журналістаў, якія працуюць для 

замежных СМІ — гэта Радыё 
"Рацыя", "Эўрапейскае радыё для 
Беларусі" і тэлевізія "Белсат". 

Афіцыйная прычына вобшукаў — гэта 
крымінальная справа аб абразе 
прэзыдэнта. Журналісты нібыта 
зьяўляюцца сьведкамі ў гэтай справе. 
У Беларускай асацыяцыі журналістаў 
паведамляюць, што пра падрабязнасьці 
згаданай крымінальнай справы нічога не 
вядома. Хутчэй за ўсё, гэта толькі 
фармальная прычына, каб затрымаць 
незалежных журналістаў.

Кіраўніцтва тэлеканалу "Белсат" 
і "Эўрапейскае радыё для Беларусі" ня 
могуць зьвязацца са сваімі журналістамі. 
Паводле інфармацыі БАЖ, ператрусы 
ідуць па ўсёй краіне.

КУЛЬТУРА

"Тутэйшых" паказалі 
ў Магілёве 

Культурніцкая камісія Партыі БНФ 
адкрыла ў Магілёве выставу 
"Гістарычныя асобы Беларусі". 
Наведнікам выставы таксама 
прэзэнтавалі дзьве стужкі: 

экранізацыю п’есы "Тутэйшыя" 
й фільм пра 
беларускі 
антысавецкі 
супраціў.

На выставе 
"Гістарычныя 
асобы 
Беларусі" 
прадстаўлена 
графіка 
Зьмітра 
Шапавалава й літаграфіі Валянціна ды 
Ляілі Варэцаў. Гэта працы, прысьвечаныя 
Барбары Радзівіл, Міколу Гусоўскаму, 
Тадэвушу Касьцюшку, Льву Сапегу ды 
іншым знакамітым гістарычным асобам. 

Пасьля адкрыцьця выставы магілёўцам 
прэзэнтавалі дакумэнтальную стужку 
студыі "Партызанфільм" пад назвай 
"Беларускі антысавецкі супраціў 1944—
1957 гадоў", зьняты паводле кнігі Сяргея 
Ярша і Сяргея Горбіка "Беларускі 
супраціў". 

Імпрэза завершылася прэм’ерным паказам 
у Беларусі фільму "Тутэйшыя", зьнятага 
паводле аднайменнай п’есы Янкі Купалы 
адмыслова для спадарожнікавага 
тэлеканалу "Белсат".

Існуе шмат сайтаў, прысьвечаных падзеям 
у Беларусі, аднак яны малавядомыя 
ў Заходняй Эўропе, асабліва тым, хто 
займаецца фармаваньнем палітыкі адносна 
Беларусі й ня ведае беларускай ды 
расейскай моваў.

Сэрвіс belarus  -  live   запаўняе гэты прагал. 
Штотыднёвую рассылку на ангельскай, 
польскай, беларускай ды расейскай мовах 
можна замовіць на сайце. 

